	Asteridlər yarımsinfi – Asteridae
	Astra sırası – Asterales 
	Monotip sıra olub, tərkibinə yalnız bir fəsilə - astra və ya mürəkkəbçiçəklilər daxildir. Astrakimilər məhv olub getmiş primitiv rozidlərdən əmələ gəlmişlər. Tundradan ekvatora, dənizlərin sahillərindən alp çəmənliklərinə qədər hər yerdə, məhsuldar olmayan qumlu yerlərdə və qara torpaqlı zonalarda onlara təsadüf edilir.
	Astra (Mürəkkəbçiçəklilər) fəsiləsi – Asteraceae (Compositae)
	Tərkibinə 1200-ə qədər cins, 20000-ə qədər növ daxil olan ən iri fəsilədir. Növlərin sayına görə yalnız səhləb fəsiləsindən geri qalır. Bütöv və ya bölümlü, yarpaqaltlıqsız sadə və çox nadir hallarda mürəkkəb olan yarpaqları vardır. Bəzi növləri kökyanı yarpaqların rozetini əmələ gətirir. Yarpaq düzülüşü əksər hallarda növbəli, nadirən qarşılıqlıdır. Fəsilənin bir çox nümayəndələrinə üzərinin tüklənməsi xasdır.
	Tükcüklər çox rəngarəngdir: təkhüceyrəli və çoxhüceyrəli, sərt və yumşaq, düz və əyri, budaqlı və budaqsızdırlar. Xarakterik xüsusiyyəti çiçəkqruplarının səbətşəkilli quruluşda olmasıdır. Səbətlər iri və xırda ola bilirlər. Xırda səbətlər çox vaxt mürəkkəb çiçəkqruplarına (qalxanşəkilli, süpürgəvarı, başcıqşəkilli və s.) toplanırlar. Səbət xarici görünüşünə görə bir iri çiçəyi xatırladır. Səbəti diqqətlə nəzərdən keçirdikdə məlum olur ki, onun tərkibinə müxtəlif quruluşlu və çiçəkqrupunun yatağı adlandırılan ümumi çiçəkoxunun enliləşmiş hissəsində və ya gövdə mənşəli ümumi çiçəkyatağında sıx yerləşən çox miqdarda çiçəklər daxildir.
	Çiçəkyatağı qabarıq, çökük, yastı, yuvalı, hamar olur, tikancıqlara, pərdəciklərə və ya şəklini dəyişmiş çiçəkaltlıqlarından ibarət olan tükcüklərə malikdir. Bəzən çiçəkyatağının içərisi boş olur. Çiçəkyatağının forma və quruluşu əksər hallarda sistematik əlamət hesab olunur. Çiçəkyatağı xaricdən çiçəkaltlığı ilə əhatə olunmuşdur ki, o da yarpaqcıqları bir və ya bir neçə cərgə ilə yerləşən sarğı əmələ gətirir.
	Çiçəklər, ikicinsli, bircinsli və qeyricinslidirlər. Çiçəkyanlığı ikiqatdır, lakin kasacıq çox zaman şəklini dəyişərək cod tükcüklərdən, adi tükcüklərdən və ya pərdəciklərdən təşkil olunmuş kəkilə çevrilir. Kasacıq bəzən tam reduksiya olunur. Çiçək tacı həmişə müxtəlif formalı bitişikləçəklidir. Tacın quruluşuna görə çiçəklərin 4 tipi: borucuqşəkilli, yalançı dilcikvarı, dilcikvarı və qıfşəkilli çiçəklər ayırd olunurlar.
	Borucuqşəkilli çiçəyin müntəzəm quruluşlu ikiqat çiçəkyanlığı vardır. Onun kasacığı zəif inkişaf etmiş, əksər hallarda tükcüklərdən ibarət kəkillə təmsil olunmuşdur. Çiçək tacı beş və ya nadirən dörddilimlidir və 5 dişcikli büküklüdür. Çiçək ikicinslidir, onda erkəkciklər və dişiciklər vardır.
	Yalançı dilcikvarı çiçək qeyri-müntəzəm çiçəkyanlığına malikdir. Kasacıq zəif inkişaf etmiş və ya heç yoxdur. Çiçək tacı dilcik şəklində bitişmiş 3 ləçəkdən təşkil olunmuşdur ki, bu da büküyün kənarı boyunca yerləşən 3 dişciyə və uzununa yerləşən 3 damara görə müəyyən edilir. Bircinsli, dişi çiçəkdir, erkəkcikləri yoxdur.
	Dilcikvarı çiçəkdə çiçəkyanlığı qeyri-müntəzəm quruluşludur. Kasacıq kəkil və dişciklər şəklindədir, zəif inkişaf etmişdir. Tac 5 ləçəkdən təşkil olunmuşdur və kənarında 5 dişcik nəzərə çarpan dilcik əmələ gətirir. İkicinsli çiçəkdir, erkəkcikləri və dişicikləri vardır.
	Qıfşəkilli çiçək enli qıfşəkilli formaya malikdir. Tacın kənarında 6-9 dişcik aydın nəzərə çarpır. Çiçəkləri iri ölçülü olub, tacı al-əlvan rəngə boyanmışdır. Çiçəkyanlığı qeyri-müntəzəmdir. Çiçəklər qeyri-cinslidir, erkəkcikləri və dişicikləri yoxdur, meyvə əmələ gətirmirlər və yalnız həşəratların diqqətini cəlb etməyə xidmət göstərirlər.
	Mürəkkəbçiçəklilər fəsiləsinə daxil olan bitkilərin böyük təsərrüfat və tibbi əhəmiyyəti vardır. Tibbi əhəmiyyətli növlərdən çobanyastığı, acı yovşan, dəvədabanı, ödotu, dağ tərxunu, gülümbahar, dağ öküzotu, andız, bataqlıq qurucası, göyçiçək, xaçgülü, üçbölümlü üçbarmaq və digərlərini göstərmək olar.
	Fəsilə astra (boruçiçəklilər)-Asteroideae (Tubuliflorae) və südləyən (dilcik-varıçiçəklilər)-Lactucoideae (Liguiliflorae) olmaqla 2 yarımfəsiləyə bölünür.
	Astra (boruçiçəklilər) yarımfəsiləsi səbətlərdə yalnız boruşəkilli çiçəklərin və ya boruşəkilli çiçəklərlə (səbətlərin ortasında) yalançı dilcikvarı və ya qıfşəkilli (səbətlərin kənarı boyunca) çiçəklərin birgə yerləşməsi ilə xarakterizə olunur. Dərman və təsərrüfat əhəmiyyətli növlərdən çobanyastığını, ödotunu, dağ tərxununu, gülümbaharı, boymadərəni, yovşanı, üçbölümlü üçbarmağı, günəbaxanı və b. göstərmək olar.
	Aptek çobanyastığı – Matricaria recutita (M.chamomilla). Budaqlı tüksüz gövdəli və xətvarı, bizşəkilli paylara ikiqat və ya üçqat lələkvarı yarılmış növbəli yarpaqlı birillik ot bitkisidir. Çiçəkqrupu səbətdən ibarət olub, onun kənarı boyunca ağ rəngli dilcikvarı çiçəklər, daxilində isə sarı rəngli borucuq çiçəklər yerləşmişlər. Kənardakı çiçəklər dişiciklidir, tacı 3 dişlidir və yalançı dilcikvarıdır. Daxildəki çiçəklər ikicinslidir, borucuqşəkillidir, tac beşdişlidir. Səbətlərin sarğısı çoxcərgəlidir, yarımkürəvidir. Çiçək yatağı konusşəkillidir, içərisi boşdur, çiçəklənmənin sonuna yaxın uzanır. Ukraynada, Moldovada, Şimali Qafqazda və Qərbi Avropada bitir.
	
Aptek çobanyastığı – M.recutita
Geniş becərilir. Çiçəklərində efir yağı, flavonoidlər və s. vardır. İltihabəleyhinə spazmolitik və allergiya əleyhinə təsir göstərən vasitə kimi tətbiq olunur.
	Adi boymadərən – Achillea millefolium. Kökyanı yarpaqlar və çiçəkli zoğlar əmələ gətirən sürünən kökümsovlu çoxillik ot bitkisidir. Kökyanı yarpaqları uzun saplaqlı olub, çox sayda seqmentlərə, çoxqat lələkvarı parçalanmışlar ki, seqmentlər də öz növbəsində 3-5 cüt dişşəkilli paylara ayrılmışlar. Gövdə yarpaqları oturaq, növbəli və ikiqat lələkvarı bölümlüdürlər. Çiçəkqrupları gövdənin sonunda mürəkkəb qalxana toplanmış xırda səbətlərdən ibarətdir. Çiçək səbətləri, onların kənarı boyunca yerləşən ağ rəngli 5 ədəd yalançı dilcikvarı dişi çiçəklərdən və daxildə yerləşən 30-a qədər sarı rəngli boruşəkilli çiçəklərdən təşkil olunmuşlar. Erkəkciklər 5 ədəddir, yumurtalıq altdır. Sarğının yarpaqcıqları uzunsov yumurtavarı formada və pərdəcikli kənarlı olub, kirəmitşəkilli düzülmüşlər. Hər yerdə bitir, quru çəmənlərdə, çöllü yamaclarda, meşə kənarlarında daha çox rast gəlinir. Otunda efir yağı, acı maddələr və s. vardır. Qankəsici, iştahartırıcı və ödqovucu vasitə kimi tətbiq edilir.
	
Adi boymadərən – A.millefolium
Acı yovşan – Artemisia absinthium. Çoxillik ot bitkisidir. Çiçəkli və yarpaqlı gövdələr əmələ gətirən çoxbaşcıqlı, qısa, şaquli kökümsovu vardır. Kökyanı yarpaqları rozet əmələ gətirmiş və ya çiçəkləməyən qısa zoğların üzərində yerləşmişlər. Onlar saplaqlı və ümumi forması enli yumurtavarı və ya dəyirmi üçbucaqlı olub, lansetşəkilli, uc hissəsi küt paylara üçqat lələkvarı yarılmışlar. Gövdə yarpaqları növbəli və saplaqlıdır, yuxarı yarpaqları oturaq, tamayalı və ya üçbölümlüdür. Yarpaqların üzəri yatıq, ipək kimi tüklərlə örtüldüyündən gümüşü-boz rəngdədirlər. Çiçəkqrupu yerə doğru əyilmiş vəziyyətdə yerləşən kürəvi səbətlərdən təşkil olunmuş mürəkkəb süpürgədən ibarətdir. Çiçəklərinin hamısı borucuqşəkillidir, sarı rəngdədir. Sarğısı çiçək açılana qədər tüklü, sonra isə tüksüz olur. Onun xarici yarpaqcıqları xətvarı, daxili yarpaqcıqları isə ellipsşəkilli, küt və pərdəciklidir. Geniş yayılan alaq bitkisidir. Otunda efir yağı, acı maddələr və s. vardır. İştaha gətirici klassik acı ətirli mədə vasitəsidir.
	
Acı yovşan – A.absinthium
Dəvədabanı (ögeyana) – Tussilago farfara. Budaqlı uzun sürünən kökümsovlu və nazik köklü çoxillik ot bitkisidir. Baharın əvvəlində, yarpaqlar meydana gələnə qədər çiçək açır. Çiçəkli gövdələri budaqsız və qısadır, üzərində pulcuqşəkilli qonur yarpaqlar, təpəsində tək çiçək səbəti yerləşmişdir. Kökyanı yarpaqları uzunsaplaqlıdır. Onların ayası qalın, dəyirmi və ya enli yumurtavarı ormada olub, qaidəsi ürəkşəkillidir, üst səthi tutqun yaşıl və tüksüzdür, alt səthi isə bozumturaq tükcüklərlə sıx örtülmüşdür. Səbətşəkilli çiçəkqrupu vardır ki, onun da kənarı boyunca bir neçə cərgə ilə qızılı-sarı rəngli, yalançı dilcikvarı dişi çiçəklər, daxilində isə sadə tükcüklərin əmələ gətirdiyi kəkillə təchiz olunmuş ikicinsli borucuq çiçəklər yerləşmişlər. Çiçəkyatağı yastı, tüksüz olub, yaşılımtıl, üzəri tükcüklü yarpaqcıqların əmələ gətirdiyi ikicərgəli sarğı ilə əhatə olunmuşdur. Çayların, arxların kənarında, ovalıqlarda, gilli yarğanlarda, demək olar ki, hər yerdə bitir. Yarpaqlarında selik maddələri, acı maddələr və s. vardır. İltihabəleyhinə təsir göstərən və bəlğəmtəmizləyici vasitə kimi tətbiq olunur.
	
			    Dəvədabanı – T.farfara
Dərman gülümbaharı – Calendula officinalis. Birillik ot bitkisidir. Bütün bitkisinin üzərində qısa sərt tüklər yerləşmişlər. Yarpaqları növbəli və saplaqlıdır, yuxarı yarpaqları uzunsov lansetşəkilli və oturaqdırlar, aşağı yarpaqları tərsinə yumurtaşəkillidirlər. Çiçəkqrupu səbətdir, üzərində 12 cərgə uzunsov lansetşəkilli yarpaqcıqlardan ibarət sarğı yerləşmişdir. Kənar çiçəkləri yalançı dilcikvarıdır, dişiciklidir və meyvə əmələ gətirirlər, narıncı və ya sarı rəngli üçdişli büküyə malikdirlər. Daxildəki çiçəkləri isə narıncı və ya qəhvəyi-qırmızı rəngdədirlər, ikicinslidirlər, lakin barsızdırlar və yalnız tozcuq hasil edirlər. Meyvəsi, yalnız kənar çiçəklərdən əmələ gələn toxumcadır.
	
  Dərman gülümbaharı – C.officinalis
Dərman və bəzək bitkisi kimi geniş becərilir. Çiçəklərində karotinoidlər, flavonoidlər və s. vardır. İltihabəleyhinə, antiseptik və yarasağaldıcı vasitə kimi tətbiq olunurlar.
	Qumluq ödotu – Helichrysum arenarium. Üzəri sıxtüklü çoxillik ot bitkisidir. Kökümsovundan çox sayda qısa vegetativ və bir neçə çiçəkli uzun zoğlar inkişaf edirlər. Kökyanı yarpaqları uzunsov tərsinə yumurtaşəkilli, gövdə yarpaqları isə oturaqdır. Sarı rəngli kürəşəkilli səbətlərdən ibarət çiçəkləri qalxanabənzər süpürgəyə toplanmışlar. Sarğının yarpaqcıqları limonu-sarıdır, quru və pərdəciklidir. Bütün çiçəkləri borucuqşəkillidir, 5 dişiciklidir, sarı və ya narıncı rəngdədir, yumşaq tükcüklərin əmələ gətirdiyi kəkillə təchiz olunmuşdur. Çiçəkyatağı yastı və xırdayuvacıqlıdır.
Şərqi Avropanın səhra zonalarında, Şimali Qafqazda, Orta Asiyada və Cənubi Sibirdə bitir. Çiçəklərində flavonoidlər vardır, ödqovucu vasitə kimi geniş tətbiq olunur.

			      Qumluq ödotu – H.arenarium
Mavi göyçiçək – Centaurea cyanus. Nazik, üzəri tüklü gövdəli birillik və ya ikiillik ot bitkisidir. Kökyanı yarpaqları bozumtul-yaşıl rəngdədir, üzəri tüklərlə sıx örtülmüşdür, çiçəklənmə dövründə onlar adətən məhv olurlar. Gövdə yarpaqları oturaq və xəttvarıdırlar. Çiçəkləri tək-tək yerləşən səbətlərə toplanmışlar. Səbətlərin sarğısı bir-birinin üzərinə kirəmit kimi oturan yarpaqcıqlardan təşkil olunmuşdur. Səbətlərin kənarındakı çiçəkləri mavi, qıfşəkilli, qeyri-bərabər dişli və qeyri-cinsi, daxilindəki çiçəklər isə borucuqşəkilli, ikicinsli, göy-bənövşəyi rənglidirlər və kənar çiçəklərdən xeyli xırdadırlar. Buğda və çovdar zəmilərinin alaq bitkisidir. Çiçəklərində antosianlar vardır, sidikqovucu vasitə kimi tətbiq olunur.
	
Mavi göyçiçək – C.cyanus
Dərman acıqovuğu – Taraxacum officinale. Milşəkilli ətli kökü olan çoxillik ot bitkisidir. Lələkşəkilli kəsikli və qanadlı uzunsaplaqlı kökyanı yarpaqları rozet əmələ gətirmişlər. İçərisi boş, silindrşəkilli ümumi çiçək saplağının sonunda iri çiçək səbətləri tək-tək yerləşmişlər. Çiçəkləri ikicinsli, dilcikvarı və parlaq sarı rəngdədirlər. Meyvəsi kəkilli toxumcadan ibarətdir. Bitkinin bütün hissələrində südəbənzər şirə vardır. Adi alaq bitkisidir. Köklərində acı qlikozidlər, inulin və s. vardır. İştahgətirici və həzmi yaxşılaşdırıcı vasitə kimi tətbiq olunur.

